
Annotatsiya. Ushbu maqolada trikotaj matolarining ko‘p davrli cho‘zilish deformatsiyasini aniqlashda 

dastlabki kuch, kuchlanish chastotasi va cho‘zilish amplitudasining ta'siri o‘rganildi. Tajriba natijalari asosida 

sinov ko‘rsatkichlarining optimal qiymatlari aniqlandi va ularni qo‘llash deformatsiya ko‘rsatkichlarini 

baholash aniqligini oshirishi asoslandi.  

Kalit so'zlar: trikotaj mato, ko‘p davrli cho‘zilish deformatsiyasi, dastlabki kuch, kuchlanish chastotasi, 

cho‘zilish amplitudasi, sinov ko‘rsatkichlari. 
 

Kirish. Bugungi kunda trikotaj matolarning 

kundalik kiyim-kechak, sport kiyimlari, tibbiy 

buyumlar, maxsus himoya vositalari hamda texnik 

maqsadlarda keng foydalanilmoqda. Bunday 

mahsulotlardan foydalanish jarayonida trikotaj 

matolar turli kattalikdagi takrorlanuvchi mexanik 

ta'sirlarga duch keladi[1,2]. 

Ko‘p davrli cho‘zilish deformatsiyasini 

aniqlash aniqligi sinov davomida tanlangan 

ko‘rsatkichlarga bevosita bog‘liq. Xususan, 

dastlabki kuch, kuchlanish chastotasi hamda 

cho‘zilish amplitudasi noto‘g‘ri tanlanganda 

deformatsiya ko‘rsatkichlarida sezilarli og‘ishlar 

kuzatiladi. Bu esa materialning haqiqiy 

ekspluatatsion holatini baholash aniqligini 

pasaytiradi. Shu sababli mazkur ko‘rsatkichlarning 

optimal qiymatlarini ilmiy asoslash muhim amaliy 

ahamiyat kasb etadi [4,5]. Mazkur tadqiqotning 

maqsadi trikotaj matolarining ko‘p davrli cho‘zilish 

deformatsiyasini aniqlashda dastlabki kuch, 

kuchlanish chastotasi va cho‘zilish amplitudasining 

optimal qiymatlarini aniqlash hamda ularning 

deformatsiya ko‘rsatkichlariga ta'sirini baholashdan 

iborat. 

Tadqiqot obyektlari va usullari. Tadqiqot 

obyekti sifatida paxta va paxta-elastan iplaridan 

ishlab chiqarilgan trikotaj matolar tanlandi 

Tajribalar [4] mualliflar tomonidan ishlab chiqilgan 

ko‘p davrli cho‘zilish deformatsiyasini aniqlovchi 

pulsator qurilmasi yordamida amalga oshirildi. 

Qurilmada sinov jarayonini avtomatik boshqarish 

tizimi joriy etilgan bo‘lib, dastlabki kuch (N), 

kuchlanish chastotasi (Hz) va cho‘zilish amplitudasi 

(mm) belgilangan qiymatlar bo‘yicha kiritildi. 

Sinov davomida trikotaj matoning nisbiy cho‘zilish 

deformatsiyasi hamda qoldiq deformatsiyasi 

uzluksiz qayd etildi. 

Tadqiqotlarda quyidagi sinov ko‘rsatkichlari 

qabul qilindi: 

dastlabki kuch – 10; 30; 50 N; 

kuchlanish chastotasi – 3,3; 4,15; 5,0 Hz; 

cho‘zilish amplitudasi – 5; 27,5; 50 mm. 

Har bir tajriba uch marotaba takrorlandi va 

natijalarning o‘rtacha qiymati hisoblandi. Olingan 

ma'lumotlarga matematik-statistik ishlov berishda 

dispersiya hamda regressiya tahlili usullaridan 

foydalanildi. 
1-Jadval 

Ko‘p davrli cho‘zilish deformatsiyasini aniqlashda 

qo‘llanilgan sinov  

Ko‘rsatkich 
O‘lchov 

birligi 
Qiymati 

Dastlabki kuch N 10; 30; 50 

Kuchlanish chastotasi Hz 3,3; 4,15; 5,0 

Cho‘zilish amplitudasi mm 5; 27,5; 50 

Namuna ishchi uzunligi mm 100±1 

Namuna eni mm 50±0,5 

Sinov harorati °C 20±2 

Havoning nisbiy namligi % 65±2 

Jadvalda keltirilgan sinov ko‘rsatkichlari 

trikotaj matolarning haqiqiy ekspluatatsiya 

sharoitini laboratoriya sharoitida modellashtirish 

imkonini beradi hamda turli sinovlar natijalarining 

o‘zaro taqqoslanishini ta'minlaydi. 

Tadqiqot natijalari va ularning tahlili. 

Tajribalar davomida dastlabki kuch, kuchlanish 

chastotasi va cho‘zilish amplitudasining trikotaj 

matolarning ko‘p davrli cho‘zilish deformatsiyasiga 

ta'siri o‘rganildi. Olingan natijalar sinov 

ko‘rsatkichlarining o‘zgarishi materialning 

deformatsion xususiyatlariga sezilarli ta'sir 

ko‘rsatishini tasdiqladi. 
2-Jadval 

Sinov ko‘rsatkichlarining deformatsiya ko‘rsatkichlariga ta'siri 

№ 
Dastlabki 

kuch, N 

Kuchlanish 

chastotasi, Hz 

Cho‘zilish 

amplitudasi, mm 

Nisbiy cho‘zilish 

deformatsiyasi, % 

Qoldiq 

deformatsiya, % 

1 10 3,3 5 10,8 1,6 

2 30 3,3 27,5 18,7 4,2 

3 30 4,15 27,5 19,5 4,8 

4 30 5,0 50 25,9 6,5 

5 50 5,0 50 30,1 8,4 

2-Jadval natijalariga ko‘ra, cho‘zilish 

amplitudasi ortishi bilan nisbiy cho‘zilish 

deformatsiyasi va qoldiq deformatsiya qiymatlari 

muntazam ravishda oshib borgan. Xususan, 

amplituda 5 mm dan 50 mm gacha oshirilganda 

nisbiy cho‘zilish deformatsiyasi 10,8 % dan 30,1 % 

gacha ortgan, qoldiq deformatsiya esa 1,6 % dan 8,4 

% gacha ko‘paygan. Shuningdek, dastlabki 

kuchning 10 N dan 50 N gacha oshirilishi 

deformatsiya ko‘rsatkichlarining ortishiga sabab 

bo‘ldi. Buning asosiy sababi trikotaj mato halqa 

tuzilmasida ichki kuchlanishlarning ortishi va 

elastik tiklanish qobiliyatining kamayishi bilan 

izohlanadi. Tadqiqot natijalari kuchlanish chastotasi 

oshishi bilan deformatsiya jarayoni jadallashishini 

ham ko‘rsatdi. Chastota ortganda matoning 

tiklanishiga ajratilgan vaqt qisqaradi, natijada 

qoldiq deformatsiya ulushi ortadi. Olingan natijalar 

sinov ko‘rsatkichlarini ilmiy asoslangan holda 

tanlash ko‘p davrli cho‘zilish deformatsiyasini 

ishonchli aniqlashning asosiy shartlaridan biri 

ekanligini tasdiqlaydi.  

Sinov ko‘rsatkichlarini optimallashtirish. 

Ko‘p davrli cho‘zilish deformatsiyasini aniqlash 

aniqligi tanlangan sinov ko‘rsatkichlariga bevosita 

bog‘liq. Tadqiqot natijalari shuni ko‘rsatdiki, 

dastlabki kuch, kuchlanish chastotasi va cho‘zilish 

amplitudasining optimal qiymatlarini tanlash 

deformatsiya ko‘rsatkichlarining ishonchliligi 

hamda takrorlanuvchanligini sezilarli darajada 

oshiradi.  

Tajriba natijalari asosida turli sinov 

sharoitlarida olingan deformatsiya qiymatlari 

taqqoslandi. Aniqlanishicha, dastlabki kuchning 10 

N qiymatida trikotaj matoning elastik tiklanish 

xususiyatlari to‘liq namoyon bo‘lmaydi, 50 N 

qiymatida esa materialda qoldiq deformatsiyaning 

keskin ortishi kuzatiladi. Shu sababli 30 N dastlabki 

kuch optimal qiymat sifatida tavsiya etildi. Xuddi 

shuningdek, kuchlanish chastotasi 3,3 Hz bo‘lganda 

deformatsion jarayon sekin kechishi, 5,0 Hz da esa 

ichki kuchlanishlarning ortishi sababli qoldiq 

deformatsiya qiymatlarining ortishi kuzatildi. 

Tadqiqot natijalariga ko‘ra, 4,15 Hz kuchlanish 

chastotasi materialning haqiqiy ekspluatatsiya 

sharoitlarini eng yaxshi aks ettiruvchi qiymat 

sifatida belgilandi. Cho‘zilish amplitudasini tahlil 

qilish natijasida 5 mm qiymatda deformatsiya 

yetarli darajada shakllanmasligi, 50 mm da esa mato 

tuzilmasida ortiqcha deformatsion o‘zgarishlar 

yuzaga kelishi aniqlandi. Shu sababli 27,5 mm 

cho‘zilish amplitudasi sinov uchun eng maqbul 

qiymat deb topildi. Shunday qilib, 30 N dastlabki 

kuch, 4,15 Hz kuchlanish chastotasi va 27,5 mm 

cho‘zilish amplitudasi trikotaj matolarining ko‘p 

davrli cho‘zilish deformatsiyasini aniqlash uchun 

optimal sinov ko‘rsatkichlari sifatida tavsiya etildi. 

cho’zilish amplitudasi – 5; 27,5 va 50 mm. 

 
1-rasm. Cho‘zilish amplitudasining nisbiy cho‘zilish 

deformatsiyasiga ta'siri 
 

1-rasmda cho‘zilish amplitudasi ortishi bilan 

nisbiy cho‘zilish deformatsiyasi muntazam ravishda 

ortadi. Biroq 27,5 mm dan yuqori qiymatlarda 

deformatsiyaning o‘sish sur'ati tezlashadi va qoldiq 

deformatsiya ulushi ortadi. Bu esa sinov 

natijalarining ekspluatatsiya sharoitiga mosligini 

pasaytirishi mumkin. Shu sababli 27,5 mm 

cho‘zilish amplitudasi optimal qiymat sifatida 

tanlandi. 

Xulosa: Tadqiqot natijalari asosida trikotaj 

matolarining ko‘p davrli cho‘zilish 

deformatsiyasini aniqlash uchun sinov 

ko‘rsatkichlarining optimal qiymatlari aniqlandi. 

Dastlabki kuchning 30 N, kuchlanish chastotasining 

4,15 Hz va cho‘zilish amplitudasining 27,5 mm 

qiymatlari sinov natijalarining barqarorligi hamda 

takrorlanuvchanligini ta'minlashi aniqlandi. Taklif 

etilgan optimal sinov ko‘rsatkichlari laboratoriya 

sinovlarini trikotaj matolarning haqiqiy 

ekspluatatsiya sharoitlariga yaqinlashtirish 

imkonini beradi. Mazkur yondashuv deformatsiya 

ko‘rsatkichlarini baholash aniqligini oshirish bilan 

birga yangi trikotaj matolarni ishlab chiqish, 

ularning sifatini nazorat qilish hamda xizmat 

muddatini prognozlashda amaliy ahamiyat kasb 

etadi. 

